AGRA STEL BEKEND NUWE PROFESSIONELE DIENSTE AFDELING

AGRA het ‘n nuwe afdeling gestig, die Professionele Dienste Afdeling, om in die immergroeiende aanvraag na advies, opleiding en veeverskaffing te voldoen. Die afdeling staan onder die leiding van Pieter Hugo, wat baie jare lank in beheer van lewende hawe bemarking wasasook Wessel Visser, Agra Pelssentrum, Kiep Lepen, Stoetveedienste (grootvee), Dr Rainer Hassel & Dr Axel Rothauge. Die nuwe afdeling vat al die kundigheid oor diereproduksie waaroor AGRA beskik saam in een span om die Namibiese veeboer te help om sy produksie volhoubaar te verhoog.

Dienste wat deur die nuwe afdeling gelewer kan word is die volgende:

-
Die Pelssentrum met sy bestaande pelssorterings- en bemarkingsfunksie is deel van die nuwe afdeling maar verskaf nou ook adviesdienste met betrekking tot Karakoel- en pelsproduksie, byvoorbeeld die ontleding van veilingsresultate per individuele produsent om telingsdoelwitte- en riglyne op te stel en aan te pas. Kundiges in die Professionele Dienste Afdeling kan die Karakoelboer adviseer oor die aanpassing van sy teelbeleid om by markneigings aan te pas en nuwe opkomende Karakoelboere oplei om die regte soort pels op ‘n volhoubare en winsgewende grondslag te produseer.

-
Die bestaande Stoetveedienste vir grootvee, wat die bemarking van vee en wild en bemiddeling tussen verkoper en koper behels, val ook nou onder die nuwe afdeling. Die diens word uitgebrei om telingsadvies, die ontleding van teeltstate soos BLUP en Breedplan asook die opleiding van boere in nuwe teeltegnieke in te sluit.

-
Plaas- en produksiebeplanning gegrond op die veeproduksiestelsel, volhoubare weidingsbenutting en die bestaande of nuwe plaasinfrastruktuur is ‘n nuwe diens  wat deur die afdeling aangebied gaan word. Dit sluit fisiese boerdery- en produksieontledings in om probleme wat produksie, volhoubaarheid en wins-gewendheid kniehalter te identifiseer en te oorkom. 

- Die nuwe afdeling gaan belanghebbendes konsulteer en adviseer oor vee- en wildproduksie in die land, gebaseer op die beginsels van finansiële, sosiale en bio-logiese volhoubaarheid. Hierdie diens word nie net aan produsente gelewer nie, maar ook aan besluitnemers in die regering, semi-staat en nie-regerings-organisasies en ontwikkelingsagentskappe.

-  Opleiding van opkomende boere en die aanbied van opknappingskursusse en inligtingsdae aan bestaande boere en voorligtingsbeamptes gaan ‘n belangrike deel van die funksie van die nuwe afdeling wees. Opleiding kan formeel of informeel geskied en verkieslik ter plaatse sodat dit in onmiddelike verband met die alledaagse praktyk staan.

-
 Spesiale projekte wat die ontwikkeling van die Namibiese landboubedryf in die algemeen en die veesektor in die besonder aanmoedig, sal die nuwe afdeling se verantwoordelikheid wees en die ontwikkeling, implementering, monitering en ontleding van projekte insluit.

Die Professionele Dienste omvat alle gebiede van vee- en wildproduksie asook weidingsbestuur en veeartsenykundige advies. Waar ons self nie oor alle antwoorde beskik nie, sal ons nie skroom om addisionele kundigheid te betrek nie. Dit spreek vanself dat sulke gevorderde dienste nie meer, soos in die verlede, gratis aangebied kan word nie. Kontak ons by 061-2909208 of stuur ‘n e-pos aan advies@agra.com.na of faks ‘n boodskap na 061-2909327. 

Die onderstaande lys van formele opleidingskursusse dien as voorbeeld vir wat die Professionele Dienste Afdeling vir u kan doen: 

-
Inleidende vleisbeesproduksie (5-dag kursus oor vleisbeesproduksiestelsels in Namibië • vleisbeesrasse • voeding van vleisbeeste • praktiese voer van beeste • praktiese beesversorging en hantering • kuddegesondheidsbestuur • bemarking, produkte en gehaltebeheer • produksierekords wat bestuur inlig).

-
Gevorderde vleisbeesproduksie (5-dag kursus oor vleisbeeste op veldweiding • kampstelsels en weidingstelsels • uitdagings van veldbestuur • voedingsuitdagings • toegepasde kuddegesondheid • vleisbees-genetika en die teling van vleisbeeste • voortplantingstegnologie).

-
Inleidende vleisskaap- en bokproduksie (5-dag kursus oor vleisskaap- en bokproduksiestelsels in Namibië • skaap- en bokrasse • voeding van vleisskape en bokke • praktiese voer van kleinvee • praktiese kleinveeversorging en hantering • kuddegesondheidsbestuur • bemarking, produkte en gehaltebeheer • produksierekords wat bestuur inlig).

-
Gevorderde vleisskaap- en bokproduksie (5-dag kursus oor vleisskape en bokke op veldweiding • kampstelsels en weidingstelsels • uitdagings van veldbestuur • voedingsuitdagings • toegepasde kuddegesondheid • skaap en bok genetika en die teling van vleisskape en bokke • voortplantingstegnologie).

-
Karakoelproduksie (5-dag kursus oor Karakoelproduksiestelsels in Namibië • voeding en die praktiese voer van Karakoelskape • bestuur van Karakoelskape op weiding • praktiese versorging en hantering van Karakoelskape en pelse • toegepasde kuddegesondheidsbestuur • pelswinning en pelsbeskrywing • genetika en die praktiese teling van Karakoelskape • bemarking, produkte en gehaltebeheer • produksierekords wat bestuur inlig).

-
Melkproduksie (5-dag kursus oor intensiewe melkproduksiestelses in Namibië • melkrasse: bees en bok • produksiesiklus van melkkoeie  • reproduksierekords- en teikens • melkwinning en melkgehalte • mastitis • voeding en bestuur van lakterende melkkoeie • voeding en bestuur van droë koeie • voeding en bestuur van vervangingsverse en teelbulle • metaboliese siektes • kuddegesondheid • teling van melkbeeste • bemarking en produkte).

-
Wildboerdery (5-dag kursus oor wildproduksiestelsels in Namibië • eienskappe en vereistes van die belangrikste wildsoorte • beplanning van die wildplaas en fasiliteite • wildbestuur: voeding, bevolkingsaanwas- en beheer • weidingsbestuur op die wildplaas • benutting van wild • wildprodukte, bemarking en gehaltebeheer).

-
Kleinskaalse boerdery (5-dag kursus oor kleinskaalse produksiestelsels soos hoenderproduksie in die agterplaas • varkproduksie • konyne  • tiliapiaproduksie in klein damme • groenteproduksie op klein skaal).

-
Boerdery besigheidsbestuur (5-dag kursus oor doelstellings van die boerdery • finansiële bestuur en take • die besluitnemingsproses • ontleding en interpretasie van finansiële state • vergelykende vertakkingsontledings • finansiële beplanning en begrotingsbestuur • besigheidsplanne en strategiese beplanning • personeelbestuur • leierskap, beheer, motivering en toesig • hoe om gedragspatrone te verander • aanstelling, bevordering, ontwikkeling en ontslag • tydsbestuur en produktiwiteit • beoordeling en waardering van personeel • produkontwikkeling en bemarking).

Ons staan reg om ‘n kursus of inligtingsdag spesiaal rondom u eie behoeftes te ontwerp. Tree met ons in verbinding om uit te vind wat ons vir u kan doen!

Pieter Hugo  -  Bestuurder: Professionele Dienste Afdeling

Tel: 081 127 8522
